
Abstrak

Cerbung Nrima ing Pandum anggitane Sutarmanto nggambarake ngenani kabutuhan rasa tentrem para paragane. Kabutuhan rasa tentrem kang durung kacukupan bisa nuwuhake pirang-pirang problem. Saliyane anane problem kang tuwuh uga ana pirang-pirang upaya kanggo nyukupi kabutuhan rasa tentrem. Bab rasa tentrem minangka unsur kang onjo sajrone cerbung Nrima ing Pandum kasebut, mula panliten iki nliti babagan kabutuhan rasa tentrem para paragane kanthi nggunakake teori psikologi humanistik hirarki kabutuhane Abraham Maslow mligine babagan kabutuhan rasa tentrem.

Underane panliten iki yaiku 1) Kepriye gambaran kabutuhan rasa tentrem sajrone cerbung Nrima Ing Pandum Anggitane Sutarmanto, 2) Kepriye problem saka kabutuhan rasa tentrem sajrone cerbung kasebut, 3) Kepriye upayane paraga kanggo nyukupi kabutuhan rasa tentrem sajrone cerbung kasebut. Slaras karo undere panliten dingerteni tujuwan saka panliten iki yaiku 1) ngandharake gegambaran kabutuhan rasa tentrem sajrone cerbung Nrima Ing Pandum Anggitane Sutarmanto, 2) ngandharake problem saka kabutuhan rasa tentrem sajrone cerbung kasebut, 3) ngandharake upayane paraga kanggo nyukupi kabutuhan rasa tentrem paraga sajrone cerbung kasebut. 

Metodhe kang digunakake sajrone panliten yaiku metodhe dheskriptif kualitatif. Sumber dhatane panliten arupa cerbung sajrone kalawarti Nrima ing Pandum. Dhatane panliten yaiku tembung, frase lan ukara sajrone cerbung Nrima Ing Pandum taun 2015. Panglumpuke dhata kasebut nggunakake teknik waca pilih cathet lan kapustakan. Kanggo ngandharake lan njlentrehake dhata nggunakake metodhe dheskriptif analisis kanthi tintingan psikologi sastra Abraham Maslow.

Asile panliten iki bisa diperang dadi telu. Perangan sepisan ngenani gambaran kabutuhan rasa tentreme paraga kaperang dadi wolu, yaiku 1) Kabutuhan rasa tentrem saka rasa tagihan utang, 2) Kabutuhan rasa tentrem saka mungsuh, 3) Kabutuhan rasa tentrem saka bebaya, 4) Kabutuhan rasa tentrem saka idheologi tartamtu, 5) Kabutuhan rasa tentrem saka inciman, 6) Kabutuhan rasa tentrem saka pangenyek, 7) Kabutuhan rasa tentrem saka lara, lan 8) Kabutuhan rasa tentrem saka rasa sumelang. Perangan kapindho, problem kang tuwuh saka  kabutuhan rasa tentreme paraga  diperang dadi telu yaiku 1) pikiran mbruwet 2) rasa rikuh, lan 3) wedi srawung. Perangan katelu upaya kanggo nyukupi kabutuhan rasa tentreme paraga diperang dadi enem yaiku 1) Gelem diwelasi,  2) Nyilih dhuwit, 3) Ndhewe, 4) Menging wong liya, 5) Pasrah marang Gusti, lan 6) Donga marang Gusti. 

 
PAMBUKA

Landhesane Panliten
Manungsa kang durung bisa nyukupi kabutuhan rasa tentrem iki bisa nuwuhake pirang-pirang problem. Problem kuwi uga bisa awujud lair lan batin. Anane problem kuwi mula manungsa ngupaya supaya bisa nyukupi  kabutuhan rasa tentrem.

Kabutuhan rasa tentrem iki kalebu kabutuhan kang gayut karo ngilmu kajiwane manungsa (psikologis). Salaras karo pamawase Willem Wund (sajrone Ahmadi lan Umar, 1992:2-3) psikologi minangka  ilmu sing nyinaoni kedadeyan-kedadeyan kang tuwuh sajrone dhirine manungsa bisa awujud pangrasa, pamikir, lan kekarepan. Ilmu psikologi iki kang bakal diandharake yaiku babagan kabutuhan rasa tentrem kuwi kanthi paugeran-paugeran tartamtu.
Kajiwane manungsa arupa kabutuhan  rasa tentrem iki uga bisa ditemokakake sajrone karya sastra.  Perkara kaya mangkono bisa nuduhake yen ana sesambungane karya sastra karo psikologi. Miturut Endraswara (2013:96)  karya sastra minangka produk kajiwan lan pamikiran panggurit ngenani kahanan setengah sadhar kang ana sajrone bentuk sing sadhar. Tegese yaiku sacara setengah sadar panggurit nduweni imajinasi ngenani perkara sing ana gegayutane karo pangurian bebarayan sakupenge sing dadi kawruh banjur sacara ora sadar panggurit menehi ekspresi kajiwan sajrone cipta sastra. Andharan iku nuduhake yen karya sastra menika gayut karo babagan ilmu kajiwan ateges ora bisa uwal saka psikologine manungsa.

Gegayutane sastra lan psikologi  yaiku padha-padha nyinaoni babagan panguripane manungsa. Bedane, sajroning sastra nyinaoni babagan panguripane manungsa minangka wujud kang khayal, dene psikologi nyinaoni manungsa minangka wujud kang nyata (Endraswara, 2013:99). Sanajan karya sastra kuwi nggambarake panguripane manungsa kanthi asipat khayal nanging pangripta karya sastra tetep nggunakake tintingan psikologi anggone medhar karaktere paraga sajrone karya sastra. Karya sastra kang diwedhar dening pangripta kuwi bisa awujud novel, cerkak, cerbung, lan sapanunggalane.

Cerbung Nrima Ing Pandum anggitane Sutarmanto, kang sabanjure karingkes dadi NIP minangka salah sawijine karya sastra jawa modern kang ngandharake perkara kajiwane manungsa. Kajiwane manungsa kang diandharake sajrone cerbung kang  kapacak ing kalawarti Panjebar Semangat taun 2015 iki, mligine ngenani kabutuhan rasa tentreme para paragane. Kabutuhan rasa tentrem iki kang paling onjo diandharake sajrone cerbung tinimbang kabutuhan-kabutuhan liyane mula saka iku cerbung iki narik kawigaten kanggo ditliti. 

Cerbung NIP iki nyritakake ngenani para paraga kang tansah mbutuhake rasa tentrem sajrone uripe. Paraga-paraga kuwi tansah ngupaya kanthi maneka werna cara kanggo ngolehake rasa tentrem. Rasa tentrem kuwi yen durung bisa diolehake bisa ndadekake pirang-pirang problem sajrone kajiwane paraga. 

Gegayutan karo anane gejala psikis arupa rasa tenrem, problem  saka kabutuhan rasa tentrem sing durung kacukupan, lan upaya-upaya kanggo nyukupi kabutuhan rasa tentrem, mula ing cerbung NIP bakal ditintingi kanthi tintingan psikologi sastra mligine kanthi teori psikologi humanistike Abraham Maslow mligine babagan kabutuhan rasa tentrem. Tintingan psikologi sastra kanthi teori kasebut kaajab bisa dadi sesulih anggone medharake aspek psikologise paraga sajrone cerbung iki arupa gegambarane rasa tentreme paraga, problem  saka kabutuhan rasa tentrem sing durung kacukupan , lan upaya-upaya kanggo nyukupi kabutuhan rasa tentrem.
Teori psikologise Abraham Maslow kalebu paradigma traits amarga teori iki nemtokake wigatine peran kabutuhan anggone mujudake kapribaden (Alwisol, 2014:199). Maslow merang peran kabutuhan sing nduweni karakter motivasi dadi limang perangan yaiku fisiologis (physiological), rasa tentrem (safety), rasa tresna lan kaanan (love and belongingness), pangaji (esteem), lan aktualisasi dhiri (self actualication). Saka kalima perangan kuwi kang bakal dirembug sajrone panliten iki mung ngenani rasa tentrem.

Adhedhasar  andharan-andharan sadurunge, paraga ora bisa uwal saka saka aspek kajiwan. Aspek kajiwan sajrone cerbung iki arupa kabutuhan rasa tentrem paraga-paragane saengga nuwuhake tumindak-tumindak tartamtu, mula kanggo mangerteni luwih jeru kepriye wujud rasa butuhe paraga lan kepriye tumindake paraga sajrone cerbung NIP ing panliten iki nggunakake teori kapribaden, mligine teori psikologi humanistike Abraham Maslow. Teori iki ditengenake amarga ngandharake ilmu kang ana gegayutane karo kapribadene manungsa awujud kabutuhan rasa tentrem kanthi tetimbangan kaya mangkono, irah-irahan kanggo panliten iki yaiku  Rasa Tentrem Sajroning Cerbung Nrima Ing Pandum Anggitane Sutarmanto: Tintingan Psikologi Humanistik Abraham Maslow.

Underane Panliten 

Kanthi jlentrehan ing lelandhesan panaliten, underan kanga rep diandharake jroning panliten iki yaiku; 1) Kepriye gambaran kabutuhan rasa tentrem sajrone cerbung Nrima Ing Pandum Anggitane Sutarmanto?; 2) Kepriye problem saka  kabutuhan rasa tentrem sajrone cerbung Nrima Ing Pandum Anggitane Sutarmanto?; 3) Kepriye upayane paraga kanggo nyukupi kabutuhan rasa tentrem sajrone cerbung Nrima Ing Pandum Anggitane Sutarmanto?

Ancase Panliten


Adhedhasar underane panliten ing ndhuwur bisa didudut ancasing panliten yaiku; 1) Njlentrehake gambaran kabutuhan rasa tentrem sajrone cerbung Nrima Ing Pandum Anggitane Sutarmanto; 2) Njlentrehake problem saka kabutuhan rasa tentrem sajrone cerbung Nrima Ing Pandum Anggitane Sutarmant;. 3) Nljentrehake upayane paraga kanggo nyukupi kabutuhan rasa tentrem sajrone cerbung Nrima Ing Pandum Anggitane Sutarmanto.

Paedahe Panliten

Panliten iki nduweni piguna tumrap akeh pihak. Mula saka iku, pigunane panliten iki kaperang dadi telung perangan : 1) Tumrap Sastra Jawa Modern yaiku paedahe panliten iki tumrap sastra Jawa modern yaiku kaajab bisa nambah sumbangsih panliten minangka wujud saka kritik sastra ing kasusastran Jawa modern, mligine nintingi kapribadene paraga awujud kabutuhan rasa tentrem sajrone karya sastra; 2)Tumrap para maos yaiku Paedahe panliten iki tumrap sastra tumrap pamaos bisa menehi wawasan sajrone mahami karya sastra cerbung kanthi nggunakake tintingan psikologi sastra; 3) Tumrap pasinaon siswa yaiku paedahe panliten iki tumrap sastra tumrap piwulangan sastra SMP/SMA yaiku bisa menehi piwulangan ngenani apresiasi karya sastra, mligine wujude kabutuhan rasa tentrem sajrone cerbung. Paedahe panliten kang kapindho yaiku tumrap piwulangan sastra Perguruan Tinggi, kaajab bisa paring pambiyantu tumrap mahasiswa nalika nyinaoni sastra mligine yaiku ngenani tintingan psikologi sastra.
Wewatesane Panliten

Adhedhasar irah-irahan panliten “Rasa Tentrem Sajrone Cerbung Nrima Ing Pandum Anggitane Sutarmanto : Tintingan Psikologi Humanistik Abraham Maslow”, mula wewatesan istilah kang bisa dijlentrehake kaya ing ngisor iki:

1) Kabutuhan Rasa Tentrem

Maslow (sajrone Feist,2010:333) ngandharake yen kabutuhan rasa tentrem yaiku tentrem saka fisike, stabilitas, ketergantungan, pangayoman lan bebas saka kakuwatan kang ngincim, kayadene, perang, terorisme, lara, rasa wedi, rasa sumelang, bebaya, kerusuhan, lan bencana. Kabutuhan anane ukum, tentrem, lan teratur uga kalebu perangan saka kabutuhan rasa tentrem.

2) Cerbung

Zaidan (2007:48) ngandharake yen cerbung yaiku cerita rekaan kang anggone macak saperangan mbaka saperangan, kanthi urut sajrone kalawarti.

3) Psikologi Sastra

Endraswasra (2013:96) ngandharake yen Psikologi Sastra yaiku tintingan sastra kang mandeng karya sastra minangka aktivitas Jiwa.

4) Teori psikologi humanistik Abraham Maslow

Alwisol (2014:199) ngandharake yen teori Abraham maslow kalebu paradigma traits amarga teori iki nemtokake wigatine peran  kabutuhan anggone mujudake kapribaden.  

5) Paraga 

Nurgiyantoro ( 2010:165) ngandharake yen paraga yaiku pawongan sajrone crita.

TINTINGAN KAPUSTAKAN
Sastra Lan Psikologi 

Sastra minangka sawijine reriptan, lan kreasine pangripta kang ora arupa imitasi wae, nanging pangripta nyiptakake sawijine donya anyar, nerusake proses reriptan sajrone alam semesta, uga bisa nyempurnakake (Luxemburg, 1989:5). Sastra minangka gegambaran donya khayalan kang diripta dening pangripta kanthi nyritakake panguripan kayadene urip ing alam kasunyatan. 


George A.Miller (sajrone Sobur 2013:32) ngandharake yen psikologi yaiku ngilmu kanggo ngupaya ngandharake, ngramalake lan ngarahake prastawa mental lan tingkah laku.  Andharan kasebut bisa menehi kawruh yen psikologi ngilmu kang ngrembug babagan tingkah laku utawa tumindak-tumindake manungsa. Psikologi uga bisa kanggo ngramalake lan ngarahake tumindak-tumindake manungsa, saengga bisa dianggo nyelarasakake tumindake manungsa karo paugerane urip bebrayan.


Andharan ing ndhuwur menehi kawruh yen  sastra lan psikologi iku padha-padha nyinaoni babagan panguripane manungsa. Dene, bedane yen karya sastra nyinaoni manungsa minangka wujud saka imajinasine pangripta, nanging yen psikologi nyinaoni manungsa minangka wewujudan kang diciptake dening Gusti sacara nyata (Endraswara, 2013: 99). Kalorone uga minangka bidhang ngilmu ing jagate akademik. 
Psikologi Sastra


Panliten iki nggunakake pamarekan Psikologi Sastra. Endraswara (2013:16) ngandharake yen psikologi sastra kuwi interdisiplin antarane psikologi lan sastra. Daya kang ana sajrone psikologi sastra yaiku problem kajiwan manungsa kang nggambarake potret jiwa. Ora mung jiwane kang ana sajrone karya sastra, uga makili jiwane wong liya.


Psikologi sastra nduweni papat pangerten. Kapisan, studi psikologi pangripta minangka tipe pribadhi. Kaloro, studi proses kreatip. Katelu, studi ngenani tipe lan ukum-ukum psikologi kang diandharake sajrone karya sastra. Kapapat yaiku pasinaon ngenani pangribawane sastra tumrap pamaca (Wellek lan Werren, 1990:90).
Teori Psikologi Humanistik Hirarki Kabutuhan Abraham Maslow
Teori Kapribaden utawa humanistic, ora adoh karo teori liya-liyane. Alwisol (2014:199) ngandharake yen teori Abraham maslow kalebu paradigma traits amarga teori iki nemtokake wigatine peran kabutuhan anggone mujudake kapribaden. Ing kene kalungguhane Maslow dadi mirunggan. Kawitane dheweke pamelu pamawas behaviori. Nanging sabanjure dheweke sadhar yen behaviorisme lan psikoanalisis diasilake  saka panlitene kewan lan pawongan neurotic, saengga ora kasil nggayuh bab  kamanungsan.

Maslow (Feist, 2010:331) ngandharake yen kabutuhan-kabutuhan ing ngisor kudu bisa dicukupi dhisik sadurunge kabutuhan-kabutuhan kang luwih dhuwur amarga kabutuhan sing ngisor dadi panyengkuyung marang kabutuhan sing ndhuwur. Limang kabutuhan kang mujudake hirarki iki yaiku kabutuhan konatif (conative needs), yaiku kabutuhan-kabutuhan kang nduweni karakter motivasi. Kabutuhan-kabutuhan iki, asring diandharake Maslow kanthi sinebut kabutuhan-kabutuhan dhasar kang bisa mujudake trap-trapan utawa tlundakan. Kabutuhan-kabutuhan kang luwih ngisor nduweni potensi utawa kakuwatan kang luwih gedhe yen dibandingake kabutuhan-kabutuhan sing luwih dhuwur.


Maslow (Yusuf lan Nurihasan, 2007:156) ngandharake yen motivasine manungsa dikumpulake sajrone hirarki kabutuhan yaiku salah sawijine trap-trapan kabutuhan dhasar kang kudu dicukupi sadurunge kabutuhan dhasar liyane tuwuh. Kabutuhan iki nduweni sipat kanggo ngarahake tumindake manungsa. Sanajan kabutuhan iku sipate instinktif, nanging tumindak kang digunakake kanggo panyukupan kabutuhan kasebut sipate disinaoni, saengga dumadine variasi tumindak saka saben pawongan klawan cara nyukupi kabutuhan kasebut.

Maslow ngandharake (sajrone Feist, 2010:332) kabutuhan-kabutuhan iki adhedhasar prapotensi saka saben-saben: fisiologis (physiological), rasa tentrem (safety),  rasa tresna lan kaanan (love and belongingness), pangaji (esteem), lan aktualisasi dhiri (self actualication).

1) Kabutuhan Fisiologis
Kabutuhan sing banget dhasare saka kabutuhane manungsa yaiku kabutuhan fisiologis. Kalebu ing njerone yaiku kabutuhan mangan, oksigen, banyu, lsp. Kabutuhan fisiologis yaiku kabutuhan kang nduweni kakuwatan utawa pangaribawa kang luwih gedhe saka sakabehane kabutuhan. Kabutuhan fisiologis beda karo kabutuhan liyane saora-orane sajrone rong perkara kang wigati. Kapisan kabutuhan fisiologis yaiku siji-sijine kabutuhan kang bisa dicukupi utawa asring kalampahan. Titikan kang beda kaloro yaiku kabutuhan fisiologis kakuwatane bisa tuwuh maneh (Maslow sajrone Feist,2010:332).

2) Rasa tentrem
Nalika manungsa wis kacukupan kabutuhan fisiologise, manungsa banjur nduweni motivasi marang kabutuhan rasa tentrem, kang kalebu sajrone kabutuhan rasa tentrem yaiku tentrem  saka fisike, stabilitas, ketergantungan, pangayoman lan bebas saka kakuwatan kang ngincim, kayadene, perang, terorisme, lara, rasa wedi, rasa sumelang, bebaya, rusuh, lan bencana. Kabutuhan anane ukum, tentrem, lan tratur uga kalebu perangan saka kabutuhan rasa tentrem (Maslow sajrone Feist,2010:333).

Maslow (1970:39) ngandharake yen kabutuhan fisiologis relatif becik, bakal nuwuhake kabutuhan liyane yaiku kabutuhan rasa tentrem (tentrem, stabilitas, pangayoman, kabebasan saka rasa wedi, sumelang lan kekacauan, kabutuhan struktur, panguwasa, ukum, wates, nguwatake pangayoman, lsp). 

Nalika kabutuhan fisiologi wis kacukupan, manungsa bakal nduweni motivasi marang kabutuhan katentreman. Kabutuhan rasa tentrem kalebu kabutuhan marang kaslametan, stabilitas , pangayoman , struktur lan ketertiban, lan kabebasan saka rasa wedi  kekacauan. Pawongan kang nganggep anane inciman marang keslametane, dheweke bakal ngupaya kayata nduweni rekening tabungan kang akeh utawa netep marang panggaweyan kang luwih akeh slamete tinimbanng panggaweyan kang nduweni bebaya sing gedhe. ( Burger , 2004: 315)
Maslow (sajrone Alwisol 2014:208) ngandharake manungsa kang nduweni kabutuhan yaiku kabutuhan neurotik  sing  nduweni pakaryan kang misah saka kabutuhan hirarkis (konatif, estetik lan kognitif) kang ndadekake dhasar saka kesarasan fisik lan frustasi amarga kegagalam kanggo nggayuh kapuasan kang ndadekakae gangguan utawa lelara ana ing taraf tartamtu. Frustasi minangka kabutuhan hierarkis ora bisa dipenuhi ana ing kahanan kang ekstrim lan ana ing jangka panjang, sing bisa diubah dadi kabutuhan neurotik.  Kabutuhan neurotik ndadekake saben manungsa ngalami stagnan utawa patologis ora preduli apa kabutuhan kasebut bisa dipenuhi utawa ora bisa dipenuhi.

Kabutuhan rasa tentrem kang ora muasake bisa mujudake pepinginan sing kuwat kanggo nyimpen dhuwit utawa kasugihan. Kekarepan kanggo nyimpen minangka kekarepan neurotik , ora ana regane  kanggo motivator kang tumuju ing kasarasan jiwa. Kasarasan jiwa manungsa kang  ditujokake marang katentaman ing bebrayan

3) Kabutuhan Rasa Tresna lan Kaanan
Maslow (sajrone Feist,2010:334) ngandharake yen sawise kabutuhan fisiologis lan kabutuhan anane rasa tentrem wis kacukupan, manungsa nduweni motivasi kanggo kabutuhan rasa tresna lan kaanan, kayadene pepenginan kanggo kekancan; pepinginan kanggo nduweni sisihan lan anak, kabutuhan kanggo dadi perangan saka sawijine kaluwarga, bebrayan, lan Negara. Rasa tresna lan kaanan uga nyakup pira-pira aspek saka seksualitas lan sesambungan kaliyan manungsa liyane lan uga kabutuhan kanggo menehi lan ngolehake rasa tresna.
4) Kabutuhan Pangaji
Sawise kacukupan kabutuhan rasa tresna lan kaanan, mula pawongan iku bebas kanggo ngejar kabutuhan anane pangaji, kang nyakup ngregani dhiri, percaya dhiri,  rasa mampu, lan kawruh kang diregani dhuwur. Maslow (sajrone Feist,2010:335) ngidhentifikasikake ana rong tingkatan kabutuhan pangaji- reputasi lan ngregani dhiri. Reputasi yaiku persepsi anane gengsi, pangakuan, utawa kamisuwuran kang diduweni pawongan, yen dideleng saka pamawase wong liya. Ngregani dhiri yaiku pangras pribadhi yen dheweke luwih nduweni nilai utawa luwih manpaat lan percaya dhiri.

5) Kabutuhan Aktualisasi Dhiri
Nalika kabutuhan sing ngisor wis kacukupan, mula pawongan bisa sacara otomatis ngancik level sabanjure. Nanging, sawise kabutuhan pangaji wis kacukupan, pawongan ora mesthi nuju aktualisasi dhiri. Kawitane Maslow (sajrone Feist,2010:335) nduweni pamawas yen kabutuhan anane aktualisasi dhiri tuwuh yen kabutuhan kaanan kacukupan. Nanging ing taun 1960-an, dheweke sadhar yen akeh saka mahasiswa ing Brandies lan kampus liyane ing sekabehane negerine kang wis nyukupi kabutuhan-kabutuhan level ngisor, kalebu reputasi lan ngregani dhiri, nanging ora mesthi ngaktualisasi dhirikake

Teori Hermeneutika

Miturut Ratna (2013:45) Hermeutik tegese napsirake. Hermeutika sacara etimologis asale saka tembung hermeneuein, basa yunani kang ditegesi napsirake utawa interpretasiake. Sacara mitologis. Hemeneutika digayutake karo Hermes minangka Dewa Yunani sing nduweni tugas nyampekake wahyu ilahi kanggo manungsa. 

Miturut Endraswara (2003:42) hermeutik tegese tapsir. Hermeutik nduweni pamikiran dhewe minangka tapsir tumrap sastra. Salaras karo kang diandharake Zaidan (2007:83), hermeneutik yaiku teori interprestasi tumrap teks karya sastra. 

Endraswara (2013:67) ngandhararake Teori hermeutika ora bisa uwal saka sastra, amarga panliti kang nindakake panliten sastra nggunakake tapsir kanggo mangerteni isi lan makna reriptan sastra kasebut. Ana patang cara kang dijlentrehake kanggo nindakake penapsiran, yaiku :1) metode teges langsung kang utama (primer), 2) njlentrehake teges-teges sing ora langsung (enter), 3) nemtoake tema, 4) njlentrehake teges simbolik ing teks.Hermeutika ora nengenake tintingan makna kang paling bener, nanging nintingi makna kang paling optimal. Penapsiran dumadi amarga saben subjek utawa saben manungsa nduweni pamawas kang beda-beda, pamawas kang beda-beda kuwi nuwuhake maneka warna penafsiran makna kang nambah kwalitas, etika, lan logika (Ratna, 2013:46). 

Landhesane Teori



Penganggone teori minangka landhesan kanggo nganalisis salah sawijining prekara sajrone cerbung NIP. Teori Psikologi Humanistik Abraham Maslow minangka teori kang dadi dhasar panliten iki. Sajrone teori kuwi diandharake ngenani limang hirarki kabutuhan, nanging sing digunakake sajrone panliten iki mung ngenani kabutuhan rasa tentrem. Kanthi teori kasebut bakal diandharake ngenani wujude kabutuhan rasa tentrem, problem saka kabutuhan rasa tentrem sing durung kacukupan, lan upaya kango ngrampungake problem kabutuhan rasa tentrem.



Saliyane kuwi sajrone panliten iki mbutuhake tapsiran yaiku nggunakake teori hermeneutika. Miturut Endraswara (2013:67) Teori hermeutika ora bisa uwal saka sastra, amarga panliti kang nindakake panliten sastra nggunakake tapsir kanggo mangerteni isi lan makna reriptan sastra kasebut.

METODE PANLITEN
Ancangan Panliten

Panliten kanthi irah-irahan “Rasa Tentrem Sajrone Cerbung Nrima Ing Pandum Anggitane Sutarmanto: Tintingan Psikologi Humanistik Abraham Maslow” iki migunakake metodhe dheskriptif kualitatif minangka metodhe kang ora nggunakake etung-etungan sacara numerik, nanging ngasilake dhata dheskriptif. Miturut Moeloeng (2012:6), Panliten kualitatif yaiku panliten kang ngasilake dhata dheskriptif ngenani tembung-tembung lisan utawa tinulis, lan tindak-tanduke wong sing ditliti 
Panliten iki uga nggunakake pamarekan psikologi sastra. Miturut Wallek lan Warren (sajrone Ratna,2013:61) ana papat model pamarekan psikologis kang digayutake kaliyan pangripta, proses kreatif, karya sastra, lan pamaca. Ing panliten iki ditujokake marang karya sastra amarga sajrone karya sastra ngandharake ngenani prekara kajiwane paraga.
Sumber Dhata lan Dhata Panliten

Sumber dhata lan dhata mujudake perangan kang wigati sajroning panliten. Kalorone mujudake sumber kanggo nganalisis lan asile saka sumber dhata lan dhata kasebut ing perangan iki diandharake sumber dhata lan dhata panliten sajroning panliten iki.
Sumber Dhata Panliten
Sumber dhata sajrone panliten iki yaiku cerbung “Nrima Ing Pandum” Anggitane Sutarmanto kang kapacak ing kalawarti Panjebar Semangat no.07 tgl. 14 Pebruari 2015 nganti no.25 tgl.20 Juni 2015. Saliyane iku, buku-buku lan panliten kang ana gegayutane karo objek panliten uga dadi sumber dhata panliten.

Dhata Panliten


Dhata yaiku dhata dheskriptip arupa crita, ujaran, tembung-tembung tinulis, lan tindak-tanduk (Arikunto; 2010:21). Dhata ing panliten iki yaiku arupa pethikan  ukara kang ana sesambungane karo wujud panyukupan kabutuhan rasa tentreme saben paraga ing cerbung “Nrima Ing Pandum”. Dhata kasebut banjur dinjlentrehake adhedhasar wujud kabutuhane paraga .

Instrumen Panliten



Instrumen sajrone panliten iki yaiku manungsa tegese panliti dhewe kang bakal nindakake. Kaya pamawase Moeloeng (2012:19) manungsa minangka instrumen panliten nduweni gaman kang kanthi cara luwes bisa digunakake kanggo menehi pambiji marang kahanan sarta bisa njupuk kaputusan dhewe.
Tata Cara Pangumpulane Dhata

Teknik pengumpulan dhata ing panliten iki yaiku kanthi nggunakake pustaka. Miturut Ratna (2013:39) Sajrone panliten, tata cara ngumpulake dhata ora bisa dilirwakake amarga dhata minangka samubarang kang wigati banget sajrone panliten, teknik ngumpulake dhata sajrone panliten bisa nggunakake studi pustaka, yaiku cara ngumpulake dhata-dhata kang dijupuk saka pustaka sarta dhokumen liya. 


Panliten iki nggunakake teknik pustaka kanthi sistem sandhi utawa tandha. Kanthi menehi tandha marang ukara lan tetembungan kang ana gegayutane kato panliten iki. Tandha kasebut bisa wae garis utawa cathetan.


Tata cara sing digunakake kanggo ngumpulake dhata (Endraswara, 2013:12-13), diperang dadi telu yaiku:
a. Nemtokake Unit Analisis



Sadurunge ngudal isi crita sajrone cerbung NIP luwih dhisik nemtokake perkara kang arep dianalisis, perkara kasebut babagan panyukupan kabutuhan rasa tentrem. Panliten iki nemtokake telung perkara kang wigati, yaiku gegambaran kabutuhan rasa tentrem, problem saka kabutuhan rasa tentrem sing durung kacukupan, lan upaya kanggo nyukupi kabutuhan rasa tentrem. 
b. Nemtokake Dhata  


Sawise nemtokake unit analisis, banjur maca cerbung kasebut kanthi mempeng. Sawise iku ngudal cerbung NIP kanthi watesan perkara-perkara kang wis ditemtokake. 

c.  Nyathet Dhata

Panliten sastra mligine sastra tulis, dhata sing arep ditliti arupa dhata-dhata lan perlu anane cathetan-cathetan. Sajrone nyathet dhata, ana saperangan pituduh sing kudu digatekake yaiku: 1) latihan lan nyiyapake kang bener saengga bisa nyathet kanthi bener, 2) nyathet bab-bab kang nuduhake pesen lan makna simbolik, lan 3) nyathet tetembungan kang ora dingerteni
Tata Cara Nganalisis Dhata

Panliten iki anggone nganalisis dhata nggunakake metodhe deskriptif analisis. Ulinuha (2010:3) ngandharake yen tata cara metodhe deskriptif analisis yaiku dheskripsikake dhata-dhata sing wis kaimpun banjur diandharake. Bab kasebut nuduhake yen panliten iki nggunakake objek paraga kang nduweni perangan aspek kawigaten banjur dianalisis adhedhasar teori psikologi sastra. 

Adhedhasar andharan kasebut, tata cara nganalisis dhata bisa kanthi cara kaya mangkene: 1) Ngumpulake sakabehe dhata sing ana sajrone cerbung NIP, sing magepokan karo paraga-paragane sing merlokake kabutuhan rasa tentrem sajrone cerbung NIP  anggitane Sutarmanto; 2)Dhata kang wis dikumpulake banjur diklompokake adhedhasar underane panliten; 3) Nganalisis dhata klawan teori-teori kang sadurunge wis diandharake; 4)Nggawe dudutan saka asil analisis ngenani paraga-paraga kang mbutuhake rasa tentrem laras karo underane panliten.

Saka kagiyatan ngolah dhata kanthi tata cara nganalisis dhata kang salaras karo perkara sajrone panliten bisa kaajab ngolehake asile analisis kang sampurna.

ANDHARAN ASILE PANLITEN

Cerbung NIP anggitane Sutarmanto minangka cerbung kang nyritakake kabutuhan rasa tentreme paraga kang ana sajrone urip bebrayan. Paraga utama ing cerbung iki yaiku Rumina. Ing cerbung iki ora mung paraga utama kang merlokake kabutuhan rasa tentrem nanging uga ana paraga-paraga liyane. Gambaran kabutuhan rasa tentrem sajrone cerbung NIP  ing antarane yaiku kabutuhan rasa tentrem saka utang, mungsuh, bebaya, idheologi tartamtu, inciman lan sumelang.

Kabutuhan Rasa Tentrem Saka Utang


Manungsa urip ing alam donya wis lumrah yen tau nduweni utang. Perkara utang kerep diprangguli ing bebrayan. Kaya sistem kredit ing saben samubarang kang dituku. Layanan masyarakat kang nengenake sistem kredit uga dadi panganan saben dina sing diweruhi manungsa. Ora gumun yen manungsa padha rame anggone utang lumantar sistem kredit.

Saben pawongan anggone utang sejatine didhasari sabab-sabab tartamtu. Sabab-sabab iku bisa arupa kanggo nyukupi butuh ing wektu iku nanging ora nduweni dhuwit. Ana pawongan sing nduwe dhuwit kanggo nyukupi butuh nanging kanggo njaga-njaga banjur dheweke utang. 

Wong kang kacingkrangan akeh sing merlokake rasa tentrem saka utang. Tansah ora jenjem atine yen kapikiran utang kuwi. Saengga, nggolek maneka werna cara kanggo nyukupi kabutuhan rasa tentrem saka utang kuwi.


Gambaran kabutuhan rasa tentreme Rumina saka utang uga bisa dideleng nalika dheweke nagih janjine Jam Hudi lan ngandhani Jam Hudi babagan utange Rumina. Rumina nagih janjine Jam Hudi lan ngandhani Jam Hudi ngenani utang-utange Rumina kaya mangkono ateges supaya Jam Hudi melu mikirake utang mau lan bisa ngupayakake kanggo nyaur utang-utang iku kanthi temen, saengga dadi kacukupan kabutuhan rasa tentreme Rumina saka utang. Gambaran tumindake Rumina kang kaya mangkono  bisa dideleng saka pethikan ing ngisor iki.

“ piye, Mas Jam? Utangku wis ndridil kaya gudhig. Sliramu apa ya ming arep lonthang-lanthing ngono wae, ora sumbut kari janjimu nalika arep nglamar aku nalika semono,” ujare Rumina atos nalika sing lanang nyusul mlebu kamar. (Sutarmanto, 2015:3).



Gambaran saka pethikan ing ndhuwur minangka bukti yen Rumina kepengin nyukupi kabutuhan rasa tentreme yaiku kabutuhan rasa tentrem saka tagihan utang. Rumina nagih janjine Jam Hudi sing bakal mulyakake Rumina sajrone urip nalika arep nglamar Rumina. Rumina uga ngandharake ngenani gegambaran utange sing akeh kaya gudhig marang Jam Hudi. Kekarepane Rumina tumindak kaya mangkono kabeh kuwi sejatine mung kanggo nyadharake lan nggugah pangrasane Jam Hudi, supaya bisa mikir lan ngupaya kanggo nglunasi utang-utang kuwi. Saben pawongan nalika wis omah-omah mesthi lumrah wae yen padha ngelingake anggone nyukupi kabutuhan, apa maneh yen nglunasi utange kayadene Rumina marang Jam Hudi. Kabeh kuwi ora liya mung kanggo nyukupi kabutuhan rasa tentreme saka utang.

“krungu , Ruum. Aku iki ya lagi mikir, nggolek cara kepriye amrih bisane oleh dhuwit. Duwe utang iku wajar, Rum, wong sugih wae kadhangkala ya utangan. Apa maneh wong mlarat kaya awake dhewe ngene iki.”(Sutarmanto, 2015:3).



Gambaran saka pethikan ing ndhuwur minangka bukti yen ora kasile Rumina ngelingake Jam Hudi supaya tansah sregep anggone nyambut gawe kanggo nyaur utang-utange. Jam Hudi najan mikir nanging kanthi ora nduweni greget lan gupuh amarga anggepane Jam Hudi wong nduwe utang iku wajar, wong sugih wae kadhangkala ya utangan. Apa maneh wong mlarat kaya awake. Ukara kuwi nuduhake yen dheweke tansah rumangsa ora nduweni sangga sing abot marang utang-utange. Kamangka utange wis akeh banget. Lumrah wae yen Rumina ngelingake Jam Hudi ngenani utang-utange kanthi pangajab supaya bojone kuwi tansah sregep lan trengginas anggone nyambut gawe.

Kabutuhan Rasa Tentrem Saka Mungsuh



Mungsuh nduweni teges sing dadi lelawaning pasulayan (kerengan, perang, main, lsp) (Sudaryanto, 2001:618). Saben manungsa sing nduweni mungsuh mesthi kepengin yen dheweke bisa ngalahake mungsuhe. Pepenginan bisa ngalahake mungsuh kuwi yen dheweke nduweni kakuwatan kanggo nglawan. Dene, yen ora nduweni kakuwatan kanggo nglawan dheweke mesthi nginggati mungsuhe. Sing luwih becik sejatine yaiku ora nduweni mungsuh. Saben  pawongan mesthi nduweni pepinginan supaya ora nduweni mungsuh, saengga dheweke bisa urip ayem lan tentrem.


Gambaran kabutuhan rasa tentrem saka mungsuh kuwi bisa diweruhi nalika Jam Hudi tansah ngandhani supaya Tamrin ora melu macung dadi kades. Karepe Jam Hudi sejatine supaya para calon Kades ora dadi mungsuhe amarga Jam Hudi wis kadung nyaguhi dadi tim suksese para calon kades. Nanging tetep wae dheweke ora bisa ngowahi kekarepane Tamrin kang wis manteb kanggo nyalon Kades. Saengga, dheweke ngudarasa yen para calon kades sing kadhung disaguhi kekarepane kuwi bakale dadi mungsuhe. Gegambaran kaya mangkono kuwi bisa dideleng ing pethikan ngisor iki. 

“ saumpama mundur rak ya durung kebacut dhowak-dhowak, Mrin. Rak durung cucul apa-apa ta? Aku iku wong tuwa nduweku mung sembur tutur, iku nek kowe gelem tak tuturi.”

“ wah, gawat iki” batine Jam Hudi. “ Yen Tamrin sida macung mungsuhku mesti akeh. Koh Cemuk lan Kang Kades sing wingi mbeseli amplop aku bakal cuwa. Yen dijaluk maneh dhuwit saka ngendi anggonku mbalekakae. Kang Supono sing wis ngepurake. Kang Supono sing wis ngepurake utange Rumina uga bakal ngundhar-undhat. (Sutarmanto, 2015:15).



Pethikan ing ndhuwur dadi  gambaran kabutuhan rasa tentreme Jam Hudi saka mungsuh kanthi akon Tamrin mundhur dadi calon Kades. Jam Hudi ora kepengin yen anak pupone kuwi macung dadi Kades. Dheweke apen-apen nggunakake alesan yen mumpung durung cucul ragad akeh. Kamangka dheweke ora kepengin dadi mungsuhe para Kades. Upayane Jam Hudi kuwi panggah ora digubris dening Tamrin. Tamrin tekade wis manteb lan oleh panyengkuyung saka Triasna ndadekake dheweke terus maju macung dadi Kades.   

Kabutuhan Rasa Tentrem Saka Bebaya



Bebaya nduweni teges kacilakan sing bakal kelakon (Sudaryanto, 2001: 77). Bebaya minangka perkara kang wigati kango diinggati. Perkara bisa ngincim kaslametane manungsa. Kaslametan bisa arupa lair lan batin.



Manungsa ing donya iki tansah nggunakake akeh cara kanggo ngadohi bebaya. Cara-cara kuwi maneka werna gumantung karo bebaya kang diadhepi. Cara-cara kang digunakake manungsa kuwi mujudake kabutuhan rasa tentreme manungsa saka bebaya. 



Kabutuhan rasa tentrem saka bebaya saliyane diweruhi saka carane kanggo ngadohi uga bisa diweruhi saka sikape pawongan nalika dheweke weruh bebaya. Yen nuwuhake sikap kuwatir karo bebaya utawa wedi marang bebaya, bisa diweruhi yen dheweke nduweni kabutuhan rasa tentrem saka bebaya. Dene yen ora wedi mula dheweke ora nduweni kabutuhan rasa tentrem saka bebaya.



Gambaran ngenani kabutuhan rasa tentrem saka bebaya kuwi uga dicritakake sajrone cerbung NIP anggitane Sutarmanto. Kabutuhan rasa tentrem saka bebaya digambarake klawan paraga Jam Hudi. Ing ngisor iki bakal diandharake kabutuhan rasa tentrem saka bebaya kang digambarake klawan paraga Jam Hudi.

Gambaran  kabutuhan rasa tentrem saka bebaya iki minangka kabutuhan kang dibutuhake dening paraga Jam Hudi nalika weruh wewujudan kang nyalawadi ing gunung, dheweke banjur kaweden. Jam Hudi keweden amarga wedi yen arep diapak-apakake dening wewujudan kuwi. Wedine Jam Hudi kuwi mujudake kabutuhane rasa tentrem saka bebaya. Gegambaran kuwi bisa dideleng saka kahanane awake Jam Hudi nalika dipethuki wewujudan kuwi kaya ing pethikan ngisor iki. 

Awake Jam Hudi krasa anyep, githoke mengkorong, kringet adhem grontolan nelesi awake. Wewujudan iku lenggat-lenggut jejogedan ngenenut suwara gamelan sing keprungu lamat-lamat embuh ing ngendi asale. Jam Hudi merem dhipet ngipatake blegering wanita iku. Nanging bareng melek wanita mau malah wis saya cedhak. Cengir gahing sakembaran cetha wela-wela ing ngarep mripate Jam Hudi, obah-obah kegawa lenggak-lenggoke, solahe njoged. Nadyan atine kari samenir; ewasemono Jam Hudi manek-manekake takon. (Sutarmanto, 2015:17).



Gambaran saka pethikan ing ndhuwur minangka bukti ngenani gegambaran kabutuhan rasa tentreme Jam Hudi saka bebaya yaiku wedi yen dicilakani dening wewujudan kuwi. Jam Hudi banjur keweden kang digambarake klawan kahanane sing  krasa anyep, githoke mengkorog, kringet grontolan nelesi awake lan ndadekake atine Jam Hudi kari samenir. Gegambaran kuwi nuduhake yen Jam Hudi pancen banget wedine. Wedi marang bangsa alus sing ngemba-ngemba dadi wewujudan wadon kang ayu lan jejogedan kanthi lamat-lamat ana suwarane gamelan. Apa maneh yen nganti tambah cedhak lan saya cedhak saengga katon wis ana ngarepe mripat.

Kabutuhan Rasa Tentrem Saka Idheologi Tartamtu



Kabutuhan rasa tentrem sabanjure yaiku kabutuhan rasa tentrem saka idheologi tartamtu. Idheologi tartamtu bisa dadi inciman marang perkara tartamtu. Bisa dadi inciman marang kapitayan, Negara, pawongan, lsp.



Idheologi tartamtu bisa mujudake inciman kang gedhe tumrap saben pawongan. Idheologi bisa ngrusak pamawas kang diduweni saben pawongan. Saengga nuwuhake bebaya kang gedhe sing bakal nyilakake wong akeh. Idheologi tartamtu kuwi bisa diweruhi kayadene idheologi klompok-klompok radikal, ateis, lsp. Sing kabeh mau perlu didohi. 

 
Gambaran kabutuhan rasa tentrem saka idheologi tartamtu digambarake Rumina nalika dheweke ora ngolehake Tamrin ketemu karo Koh Cemuk. Tumindake Rumina kang ora ngolehake Tamrin ketemu Koh Cemuk amarga dheweke ora kepengin yen Tamrin dijejeli idheologine Koh Cemuk sing ngandharake yen wacan Arab iku wacan majenun. Rumina wedi yen Tamrin kena pangaribawa saka Koh Cemuk sing ora apik. Gegambaran kaya mangkono kuwi diandharake ing pethikan ngisor iki.

“Kowe ya tau disilihi buku-buku Arab?”

“ Mboten. Koh Cemuk ora seneng wacan Arab kok , Mak. Jare wacan Arab iku marahi mejenun, gendheng.”

Rumina nggeget lambe. Praupane tumenga. Bathuke njengkerut. Ora ngira yen jebul Tamrin wis mlangkah semono adohe. Rumina bisa mesthekake yen anake iku wis suwe olehe srawung karo Koh Cemuk. Saka critane Tamrin, Rumina bisa nggambarake yen anake iku nduweni sesambungan raket karo Koh Cemuk. Atine Rumina dadi samar, aja-aja pikirane Tamrin wis dikumbah dening mandhor tebu kuwi (Sutarmanto, 2015:7).



Pacelathon ing ndhuwur minangka bukti ngenani gegambaran kabutuhan rasa tentreme Rumina saka idheologi tartamtu.  Dheweke ora kepengin yen anak pupone kena pangaribawa saka Koh Cemuk minangka mandhor Tebu . Tamrin saben dina kerja ngewangi tebang tebune Koh Cemuk. Dheweke banget rakete karo Koh Cemuk lan asring diwenehi wejangan saka pamawase Koh Cemuk.  Koh Cemuk nduweni pamawas kang mbebayani tumrap kapitayane Tamrin. Koh Cemuk nganggep yen wacan  Arab iku wacanane wong edan. Rumina sing weruh kaya mangkono banjur wedi yen pikirane Tamrin bisa-bisa diumbah karo Koh Cemuk lan Rumina ora kepengin yen perkara kaya mangkono kuwi kedadeyan. 

Kabutuhan Rasa Tentrem Saka Inciman



Kabutuhan rasa tentrem sabanjure yaiku kabutuhan rasa tentrem saka inciman. Inciman nduweni teges yaiku saben perkara sing bakal ngrugekake, nyilakake, lan nyusahake. Inciman kalebu perkara sing bakal ndadekake manungsa bingung. Inciman uga ndadekake atine manungsa tansah ora jenjem. Saben dina uripe tansah dioyak-oyak karo inciman kuwi. 



Inciman asale bisa saka klompok tartamtu, pawongan, intansi tartamtu,lsp. Kabeh perkara sing asale saka ngendi wae yen kuwi bakale nyilakake dheweke  utawa kaluwargane minangka wujud saka inciman. Inciman mujudake perkara kang ndadekake manungsa tansah nandhang wedi lan kesiksa batine saben manungsa. 



 Saben manungsa mesthi kepengin aman saka inciman awujud apa wae. Kanggo nyukupi kabutuhan rasa tentrem saka inciman kuwi manungsa nindakake maneka werna cara. Cara-carane kaya njaluk tulung marang pawongan liyane kanggo ngilangake inciman sing diadhepi utawa pasrah marang Gusti Allah. 



Gambaran ngenani kabutuhan rasa tentrem saka inciman kuwi uga dicritakake sajrone cerbung NIP anggitane Sutarmanto. Kabutuhan rasa tentrem saka inciman digambarake klawan paraga Rumina. Ing ngisor iki bakal diandharake kabutuhan rasa tentrem saka Inciman kang digambarake klawan paraga Rumina.



Kabutuhan rasa tentrem saka inciman ora bisa ngolehake ijasahe Tamrin digambarake klawan paraga Rumina sing tansah ngupaya ngolehake ijasahe Tamrin. Tumindak kuwi bisa dideleng saka kekarepane nalika ngomong marang Jam Hudi, yen dheweke ora kepengin nganti Tamrin ora bisa oleh ijasah lan bakal dadi pangangguran. Gambaran tumindake Rumina bisa dideleng ing pethikan ngisor iki.

“ lha apa kelakon Tamrin ora entuk ijasah? Apa ora eman –eman anggone telung taun ngontel mangkat mulih menyang kuthasari. Gek mbesuk arep dadi apa dheweke yen ijasah SMP wae ora duwe.” (Sutarmanto, 2015:6).



Pacelathon ing ndhuwur minangka bukti yen Rumina nduweni kabutuhan rasa tentrem saka inciman ora bisa ngolehake Ijasahe Tamrin, kamangka ijasah kuwi kang bakal digunakake kanggo nglamar penggaweayan. Rumina nalika kuwi lagi judheg mikirake ragad sekolahe Tamrin banjur ngomong marang Jam Hudi kaya mangkono. Dheweke ora kepengin yen Tamrin ora nduwe ijazah SMP amarga bisa ndadekake Tamrin angel nggolek penggaweyan, mula Rumina kepengin supaya Tamrin bisa ngolehake ijazah saengga bisa mulya tembe mburine. Rumina saliyane kuwi uga eman-eman saka upayane Tamrin kang ngonthel nganti telung taun saka Rejotata menyang Kuthasari kanggo budhal lan mulih nalika sekolah, saengga nambahake pangrasane dheweke yaiku rasa ora jenjem yen Tamrin ora bisa oleh ijazah. Perkara kuwi kang ndadekake Rumina nduweni kabutuhan rasa tentrem saka incian ora bisa ngolehake ijazahe Tamrin.

4.1.1 Kabutuhan Rasa Tentrem Saka Pangenyek



Pangenyek nduweni tembung lingga yaiku enyek. Enyek nduweni teges nyepelakake (Sudaryanto, 2001: 251). Pangenyek mujudake tumindak kang tansah nyepelakake pawongan liya. Pangenyek yen dirungokake dening pawongan sing dienyek bisa ndadekake lara atine. Lara ati amarga rumangsa yen pawongan kasebut ora diregani, nanging mung dideleng bab kaalanane wae. 



Tumindak ngenyek iki dilarang dening agama lan Negara. Ing agama pawongan kang nindakake tumindak iki bisa dilebokake neraka. Yen ing Negara bakale dikunjara. Tumindak iki pancen bebaya tumrape manungsa. Agama lan Negara nglarang amarga pangenyek bisa ndadekake pawongan sing dienyek kuwi bakal nandhang problem kajiwan. Pawongan simg dienyek mesthi rumangsa yen dheweke ora guna urip donya iki. Saengga bisa ndadekake lampus dhiri, wedi srawung, lsp. Mula, agama lan Negara nglarang tumindak iki.



Kabutuhan rasa tentrem saka pangenyek saliyane bisa diweruhi saka carane kanggo ngadohi uga bisa diweruhi saka sikape pawongan nalika dheweke dienyek. Yen nuwuhake sikap ora tentrem lan ayem amarga anane pangenyek, bisa diweruhi yen dheweke nduweni kabutuhan rasa tentrem saka pangenyek. Dene yen isih ayem sanajan dienyek mula dheweke ora nduweni kabutuhan rasa tentrem saka pangenyek.



Gambaran  kabutuhan rasa tentreme jam Hudi saka pangenyek bisa diweruhi nalika dheweke tansah prihatin marang anake sing dadi sasaran pangenyeke warga. Prihatine Jam Hudi kuwi nuduhake yen dheweke ora ayem anggone pasrawungan amarga menyang ngendi wae mesthi keprungu pangenyeke warga marang Tamrin.  Tamrin dienyek amarga dheweke macung dadi Kades kamangka dheweke mung lulusan SMP lan ragade mung sitheng. Gegambaran kuwi bisa dideleng saka pethikan ngisor iki. 

Karo mlaku kecincungan Jam Hudi nyedhaki Tamrin. Batine prihatin marang kekarepan Tamrin. Ngrumangsani anake dadi sasaran pangenyeke warga sawise nekad macung kades. Jam Hudi angles. Upama dheweke kuwat nyekolahake Tamrin engga perguruan tinggi, swara-swara sing nyebit-nyebit talingan iku mesthi ora bakal ana. (Sutarmanto, 2015:15).



Gambaran saka pethikan ing ndhuwur minangka bukti ngenani gegambaran kabutuhan rasa tentreme Jam Hudi saka pangenyek yaiku dheweke tansah nduweni rasa prihatin marang kekarepane Tamrin. Kekarepane Tamrin kanggo macung Kades nuwuhake akeh perkara sajrone kluwargane Jam Hudi. Kluwargane Jam Hudi tansah dadi sasaran pangenyeke warga. Sing luwih nemen dienyek yaiku Tamrin. Tamrin ngalor ngidul tansah dienyek. Pangenyek-pengenyek kuwi banget ngabangake kupinge Jam Hudi. Beda karo Tamrin sing tatag ngadhepi pangenyek mau.



Pangenyeke para warga marang Tamrin babagan pendhidhikane Tamrin sing mung lulus tekan SMP wis kumudu-kumudu dadi Kades. Para warga akeh sing nyepelakake Tamrin yen Tamrin ora bakal bisa ngalahake para Kades sing lulusan sarjana. Apa maneh yen Tamrin kuwi ragade mung nekad, beda karo kades-kades liyane sing wani cucul ragad gedhe. Unen-unene warga kaya mangkono kang ndadekake Jam Hudi angles amarga dheweke ora bisa nyekolahake Tamrin ing Perguuan Tinggi
Kabutuhan Rasa Tentrem Saka Lara



Lara nduweni teges kaanan awak utawa badan sing ora kepenak (Sudaryanto, 2001: 497). Lara mujudake kaanan sing ora sekeca tumrap manungsa. Ora ana manungsa sing gelem lara. Kabeh manungsa mesthi kepengin seger waras. Kanthi awak sing seger lan waras kuwi manungsa rumangsa bisa urip ayem lan tentrem. Dheweke krasa yen ora nduweni sangga sing abot ing saben dinane amarga ora nduweni lara, dene yen nduweni lara dheweke bakal rumangsa nggawa sangga sing abot saka larane.


Lara bisa arupa lara lair lan lara batin. Lara lair bisa awujud lara kang katon sing lumrahe lara sing dialami dening raga. Lara batin awujud lara kang ora katon sing lumrahe dialami dening ati. Kalorone kuwi uga nduweni pirang-pirang jinise lara kayata lara lair jinise bisa diweruhi  kanthi anane lara tatu, panas, stoke, mumet, lan sapanunggale. Lara batin bisa diweruhi kayata lara ati, mangkel, lan sapanunggale.


Upaya-upaya sing ditindakake kuwi kabeh mau sejatine minangka wujud saka kabutuhan rasa tentreme manungsa marang lara. Bisa awujud lara lair utawa batin. Saliyane, wujude upaya kanthi cara tumindak uga ana wujud kanthi cara pepinginan supaya ora lara. Pepinginan kuwi kalebu uga wujud saka kabutuhan rasa tentreme manungsa. Semono uga nalika manungsa kepengin slamet saka lara awujud lara batin utawa lair, iku mujudake saka kabutuhan rasa tentrem saka lara.


Gambaran  kabutuhan rasa  amane Rumina saka lara bisa diweruhi nalika dheweke nduweni pepinginan kanggo nambani Jam Hudi saka larane. Pepinginane Rumina kuwi diaturake marang Jam Hudi sing lagi nandhang stroke. Gegambaran kuwi bisa dideleng saka pethikan ngisor iki. 

“ Sliramu kudu takgawa menyag dhokter, mas Jam. Mumpung during kasep.” Kandhane Rumina karo isek mingseg-mingseg.

“ ora usah Rum. Apa sing arep kok anggo mbayardhokter? Ajan maneh awake dhewe sing ora nduwe apa-apa ngene, sedheng Kaji Sawali wae dhuwite nganti enthek kanggo berobat isih tetep during waras,” Jam Hudi mupus. (Sutarmanto, 2015:09).



Gambaran saka pethikan ing ndhuwur minangka bukti ngenani gegambaran kabutuhan rasa tentreme Rumina saka lara yaiku dheweke tansah nduweni pepinginan kanggo nambakake larane Jam Hudi.  Kekarepane Rumina kanggo nambakake larane Jam Hudi amarga dheweke kepengin yen Jam Hudi enggal warasa lan ora kasep larane. Dheweke ora kepengin yen Jam Hudi larane tansaya nemen. Kekarepane kuwi diandharake kanthi madhep marang Jam Hudi klawan nangis mingseg-mingseg. Tangise Rumina kuwi wujud saka tuluse atine Rumina yen dheweke ora pengin bojone nandhang lara sing nemen.

Kekarepane Rumina kanggo nambakake Jam Hudi malah dipenging dening  Jam Hudi. Jam Hudi  malah ora ngolehi yen Rumina nganti mertambakake Jam Hudi. Jam Hudi karepe ora kepengin ditambani. Dheweke nduweni kekarepan supaya ora ditambakake amarga ora nduwe ragad kanggo mertamaba. Dheweke malah nduweni anggepan yen najan ditambani kuwi durung mesthi langsung waras. Anggepane kuwi diandharake kanthi nggambarake klawan Kaji Sawali sing dhuwite nganti enthek nanging meksa durung waras saka larane sing diandharake klawan ukara sedheng Kaji Sawali wae dhuwite nganti enthek kanggo berobat isih tetep durung waras. Ukara kuwi nuduhake yen dheweke nglokro saka kawarasan lan kepengin pasrah wae saka larane.

Kabutuhan Rasa Tentrem Saka Sumelang



Rasa sumelang nduweni teges yaiku wedi merga nggagas kacilakan (Sudaryanto, 2001:482). Rasa iki minangka rasa kang tansah ndadekake atine manungsa kemrungsung. Anane rasa sumelang iki manungsa tansah nggagas kacilakan. Kamangka kacilakan kuwi durung mesthi dumadi.



Rasa sumelang iki dadi salah sawijine rasa sing tansah diadohi dening manungsa. Ora ana manungsa sing tansah kepengin sumelang terus. Rasa sumeleng kuwi ora dikarepake amarga ndadekake uripe saben pawongan tansah ora jenjem. Kamangka kabeh manungsa kepengin uripe ayem lan adoh saka rasa sumelang.


Gambaran ngenani kabutuhan rasa tentrem saka rasa sumelang kuwi uga dicritakake sajrone cerbung NIP anggitane Sutarmanto. Kabutuhan rasa tentrem saka rasa sumelang digambarake klawan paraga Rumina. Ing ngisor iki bakal diandharake kabutuhan rasa tentrem saka rasa sumelang kang digambarake klawan paraga  Rumina.



Gambaran kabutuhan rasa tentrem saka rasa sumelang iki digambarake klawan paraga Rumina kang tansah sumelang marang kahanane Jam Hudi nalika durung mulih menyang omah teka wengi. Durung mulihe Jam Hudi menyang omah iki ndadekake atine Rumina tansah ora ayem lan tansah nuwuhake rasa sumelang tumrap dhiri pribadhine. Dheweke tansah kepikiran marang kahanane Jam Hudi sing durung mulih kuwi. Dheweke wedi yen Jam Hudi kena apa-apa. Kamangka Jam Hudi kuwi ora kena ngapa-ngapa lan ora menyang ngendi-ngendi. Pancen dhasare Rumina kang gampang sumelange. Rumina kang gampang sumelang marang kahane Jam Hudi, mula dheweke mbutuhake rasa tentrem saka rasa sumelange. Gambaran kaya mangkono kuwi bisa diweruhi nalika dheweke ora bisa turu amarga kepikiran marang kahanane Jam Hudi sing diandharake ing pethikan ngisor iki.

Nalika mapan turu, Rumina ora enggal bisa merem. Yen kulina angel merem merga nggagas utange, saiki ora bisa turu krana nggagas bojone. Apa kira-kira Jam Hudi. Puteg atine mikir dhuwit sekolahe Tamrin banjur nekad nganyut tuwuh? Apa kira-kira Jam Hudi cupet nalare? ……  (Sutarmanto, 2015:7).



Pethikan ing ndhuwur minangka bukti ngenani gambaran kabutuhan rasa tentreme Rumina saka rasa sumelange marang kahanane Jam Hudi. Rumina  pancen wong wadon kang banget gumati marang bojone. Dheweke gampang anggone sumelang marang kahanane Jam Hudi. Kamangka Jam Hudi sejatine ora ngapa-ngapa lan ora menyang ngendi-ngendi. Pancen dhasare Rumina sing tansah tuwuh rasa sumelang.  



Rumina ora bisa turu perkara mikirake kahanane Jam Hudi sing durung mulih menyang omah. Dheweke nduweni pangira kang maneka werna ngenani kahanane jam Hudi. Dheweke nganti-nganti ngira yen Jam hudi lampus dhiri amarga mikir utang-utange. Kamangka Jam Hudi ora sing kaya dipikirake. Jam Hudi wong sing ngerti agama lan imane kepara kuwat. Dheweke uga sregep sholat lan saba mesjid, dadi ora mungkin sejatine yen Jam Hudi nganti lampus dhiri.

Problem Saka Kabutuhan Rasa Tentreme Paraga  Sajrone Cerbung NIP

Problem saka kabutuhan rasa tentreme paraga minangka problem-problem kang dituwuhake saka durung cukupe kabutuhan rasa tentreme paraga. Problem-problem iki kang bakal ditandhang dening paraga ing urip bebrayane nalika dheweke durung bisa nyukupi kabutuhan rasa tentreme. Dheweke tansah kasiksa jiwa lan ragane nalika dheweke durung bisa nyukupi kabutuhan rasa tentreme. 

Pikiran Mbruwet



Problem saka kabutuhan rasa tentrem kapisan yaiku pikiran sing tansah mbruwet. Pawongan kang pikirane mbruwet lumrahe disababake amarga akehe pikiran marang perkara tartamtu. Salah sawijine yaiku dituwuhake saka durung kacukupe kabutuhan rasa tentrem saka tagihan utang, inciman, mungsuh, lan sapanunggale. Pawogan kang pikirane mbruwet tansah ora jenjem batine.  



Pawongan kang pikiran mbruwet lumrahe tansah repot marang donyane dhewe. Dheweke tansah mikir maneka werna saengga ndadekake mumet, lesu, lan tansah kagawa marang pikiran sing abot. Dheweke tansah kepengin bingung mikirake ngenani kepriye carane anggone dheweke tansah ngrampungi perkarane. Pikiran mbruwet uga lumrah diweruhi kanthi anane pawongan sing asring nglamun. Lelamunan kuwi bisa uga disababake yen dheweke lagi mikirake perkara sing abot. Abote amarga akeh sing dipikirake saengga pikirane mbruwet.



Cerbung Nrima ing Pandum uga nyritakake para paragane sing lagi nandhang problem pikiran mbruwet amarga kabutuhan rasa tentreme durung bisa kacukupan. Paraga kang ngalami pikiran mbruwet iki ing antarane Rumina lan Jam Hudi. Gegambaran problem awujud pikiran mbruwet kuwi bakal diandharake ing ngisor iki.

a) Rumina



Pikiran mbruwet iki kang dadi problem saka durung kacukupane kabutuhan rasa tentreme Rumina arupa tagihan utang. Rumina  pancen akeh utang. dheweke saking akehe utang ndadekake akeh pikiran saka utange kuwi. Dheweke tansah mikir kepriye carane ngrampungi utange kuwi amarga yen ora dirampungi tansah ditagihi. Perkara sing kaya mangkono kuwi sing ndadekake pikirane Rumina mbruwet. Gegambaran pikiran mbruwete Rumina kuwi bisa dideleng saka pethikan ngisor iki. 

Pikirane Rumina bruwet yen ngelingi utang-utange ing koperasi baitul mal, ing arisan RT lan arisan mesjid. Kuwi durung kepetung bon ing warung. Apa sing kudu kanggo nyaur? Arep ngedol barang nanging apa sing didol, wong isen –isene omah ora ana sing mbejaji. Nalika sing wadon wis rada sareh, Jam Hudi celathu. (Sutarmanto, 2015:03).



Pethikan ing ndhuwur minangka bukti ngenani problem saka kabutuhan rasa tentreme Rumina arupa pikiran sing mbruwet. Rumina minangka bojone Jam Hudi sing panggaweyane dadi buruh ing Kades Joko. Dheweke kanggo nyukupi kabutuhan saben dinane akeh ora cukupe. Ora cukupe kabutuhan kuwi mula ndadekake dheweke utang. yen wis utang sejatine kabutuhane isih durung kacupan amarga wong utang iku kudu nyaur, dene yen ora nyaur bakal ditagihi dening pawongan utawa lembaga sing ngutangi. Semono uga Rumina utange sing ana saenggon-enggon lan banget akehe nddekake dheweke ora jenjem lan tansah nandhang pikiran sing abot. Pikiran abot kuwi ora liya ngenani utange lan perkara kang tuwuh saka utange yaiku tagihan utang. Utange yen ditagih mesthi abot nyaure. Dheweke bingung arep nyaur nganggo apa. Isen-isen omah wae ora ana sing mbejaji kanggo didol. 

b) Jam Hudi



Pikiran mbruwet iki uga kang dadi problem saka kabutuhan rasa tentreme Jam Hudi saka mungsuh. Pikirane Jam Hudi. Pikiran mbruwete Jam Hudi dituwuhake saka durung kacukupe kabutuhan rasa tentreme Jam Hudi saka mungsuh. Dheweke nduweni pikiran mbruwet yen nganti Tamrin sida macung dadi Kades amarga mesthi bakale dheweke dadi mungsuhe para Kades liyane sing wis kadhung dijanjeni yen dheweke arep dadi tim suksese, mula saka iku dheweke tansah nggolek upaya supaya Tamrin ora sida macung dadi Kades. Upayane kuwi panggah durung kasil ngowahi kekarepane Tamrin sing kepengin macung dadi Kades. Perkara kuwi kang ndadekake Jam Hudi nduweni pikiran mbruwet sing digambarake kaya pethikan ngisor iki. 

Pikirane Jam Hudi lagi bruwet merga ora bisa ngedhakake karepe Tamrin anggone kepengin macung kades. Awan iku Jam Hudi sengaja metu saka ngomah munggah menyang pegunungan. Lungane nglimpekake Rumina lan Tamrin. Ing pegunungan iku ana guwane cilik sing endhum, hawane seger merga kinupeng akasia lan trembesi. Jam Hudi banjur mlebu guwo karo nggagas-nggagas lelakone (Sutarmanto, 2015:04).



Pethikan ing ndhuwur minangka bukti ngenani problem saka kabutuhan rasa tentreme Jam Hudi arupa pikiran mbruwet. Pikiran kuwi dituwuhake amarga durung kacukupan kabutuhan rasa tentreme Jam Hudi saka mungsuh. Ora cukupe disababake kanthi ora geleme Tamrin nggugu bapake supaya diwurungna kekarepane dadi Kades. Ora geleme Tamrin kanggo murungake niyate dadi Kades  kang ndadekake Jam Hudi bakal akeh mungsuhe amarga dheweke wis kadhung njanjeni yen bakale dheweke tim suksese para calon Kades liyane.

Rikuh



Problem saka kabutuhan rasa tentrem kapindo yaiku rasa rikuh. Rasa rikuh yaiku rasa semu isin (Sudaryanto, 2001: 894). Pawongan kang nduweni rasa rikuh lumrahe tumindake rada monga-mangu lan ora wani anggone tumindak. Manungsa kang nduweni rasa rikuh iki amarga durung bisane nyukupi kabutuhan amane saka rasa sumelang. Rasa sumelange manungsa mau tansah dadi ayang-ayang kang ngalangi manungsa anggone tumindak. Manungsa yen nduweni rasa rikuh iki uga asring ngrasa salah ing saben tumindak kanga arep dilakoni.  



Rasa rikuh iki sing dadi problem saka kabutuhan rasa tentreme Rumina saka rasa sumelange. Dheweke tansah rikuh anggone nyilih dhuwit marang Koh Cemuk lan Koperasi. Dheweke sumelang yen upayane kuwi bakal ditampik lan ora disaguhi dening Koh Cemuk utawa koperasi amarga wis bola-bali dibantu. Gegambaran kuwi bisa dideleng saka pethikan ngisor iki. 

Atine Rumina judheg. Arep nembung nyilih dhuwit maneh marang Koh Cemuk rikuh. Sujanane Rumina thukul, engko gek-gek Koh Cemuk nduweni melik liya, nyimpen pamrih siningid marang dheweke. Arep nembung koperasi tangeh lamun, wong utang-utange lagi wae diputihake. (Sutarmanto, 2015:09).



Pangundikan ing ndhuwur minangka bukti ngenani problem saka kabutuhan rasa tentreme Rumina arupa rasa rikuh. Rumina nalika kuwi lagi nandhang perkara kang abot yaiku ngenani Jam Hudi sing lagi lara stroke. Dheweke arep mertambakake Jam Hudi menyang dhokter nanging dheweke ora nduwe ragad kanggo mertambakake banjur dheweke arep nylih utangan marang Koh Cemuk lan Koperasi. Rumina tuwuh rasa rikuh yen arep nyilih Koh cemuk maneh amarga lagi wae dheweke dibantu Koh Cemuk kanggo nglunasi ragade Tamrin kanggo njupuk ijasah. Dheweke tuwuh rasa sumelang yen Koh Cemuk bakale ora bisa mbiyantu anggone nggolek ragad. Rumina uga rikuh yen arep nyilih koperasi amarga dheweke lagi wae utange dibebasake dening pihak koperasi. Dheweke tuwuh rasa sumelang uga yen bakale ditampik anggone njaluk bantuan ragad. Rasa sumelang kuwi mau kang nuwuhake rasa rikuhe Rumina saengga dheweke sarwa salah yen tumindak njaluk pitulungan  marang Koh Cemuk utawa koperasi.     

Wedi Srawung



Problem saka kabutuhan rasa tentrem kapindo yaiku wedi srawung. Wedi srawung minangka wujud saka problem kang dituwuhake saka kabutuhan rasa tentrem sing kalebu aspek sosial. Pawongan kang wedi srawung lumrahe disababake amarga ora kacukupe kabutuhan rasa tentrem saka bebaya-bebaya utawa kaalanan kang ana ing pasrawugan. Pawongan kang wedi srawung luwih seneng ndhewe lan ora seneng nggumbul. Wedi srawung kuwi bisa ilang yen kabutuhan rasa tentreme wis kacukupan. 



Wedi srawung iki kang dadi problem saka kabutuhan rasa tentreme Rumina lan Jam Hudi arupa rasa wedi ditagih utange lan dienyek karo wong desane. Rumina lan Jam Hudi bola-bali dilarakake atine amarga menyang endi wae srawunge mesthi bakal diundhat-undhat utange. Undhat-udhat kuwi bisa awujud pasemon utawa nagih utang. Perkara sing kaya mangkono kuwi sing ndadekake Jam Hudi lan Rumina tansah ora aman anggone srawung saengga luwih seneng yen ora srawung. Gegambaran kuwi bisa dideleng saka ing pethikan ngisor iki. 

Merga utange ndrindhil, Rumina lan Jam Hudi nganti wedi srawung, tau Jam Hudi didhaptar perangkat desa digolongake sing bakal entuk sumbangan saka pamarentah kadidene perangane warga kurang mamapu. Nanging Jam Hudi nulak. Sejene isih kuwat nyambut gawe, Jam Hudi uga ngerti yen akeh warga sing njegal supaya bantuan iku wurung tiba marang dheweke.mula Jam Hudi trima ngalah, wong ora entuk bantuan ya isih bisa urip (Sutarmanto, 2015:04).



Pangundikan ing ndhuwur minangka bukti ngenani problem saka kabutuhan rasa tentreme Rumina lan jam Hudi arupa wedi srawung. Rumina lan Jam Hudi pancen kulawarga kang uripe tansah kesrakat. Rumina minangka buruh serabutan ing omahe kades Joko. Dene, Jam Hudi nganggur lan kerjane mung mancing ana ing wadhuk. Kalorone olehe dhuwit mung cukup kanggo mangan saben dinane. Kamangka wong loro kuwi isih ana tanggungan ngragadi anak pupone yaiku Tamrin. Ragade Tamrin oancen akeh, mula kalorone anggone nyukupi kabutuhan sekolahe Tamrin kanthi direwanngi utang ngalor-ngidul. Saperlu, supaya Tamrin bisa nutugake sekolah. Utange Rumina lan Jam Hudi uga disababke amarga ragad saka slametan matine ibuk lan bapake Rumina kang ragade akeh. Utange wong loro kuwi tansaya ndridhil lan abot kanggo yaure. Utange wong loro iku saking akehe, mula ndadekake wong loro kuwi anggone srawung kerep diclathu lan ditagihi utange. Tumindake pawongan-pawongan kang tansah nyelathu lan nagihi utang-utange wong loro kuwi kang ndadekake wedi srawung. Perkara kaya mangkono pancen lumrah nalika diprangguli ing bebrayan yen kabutuhan rasa tentrem saka tagihan utawa pasemon kuwi  durung kacukupan utawa durung karampungan, bisa ndadekake pawongan kuwi wedi anggone srawung.
Upayane Paraga Kanggo Nyukupi Kabutuhan Rasa Tentreme  Paraga Sajrone Cerbung NIP

Upayane paraga kanggo nyukupi kabutuhan rasa tentrem minangka upaya-upaya kang ditindakake dening paraga kanggo nyukupi kabutuhan rasa tentreme saka bebaya, rasa sumelang, mungsuh, lan sapanunggale. Upayane para paraga anggone nyukupi kabutuhan rasa tentrem klawan maneka warna carane. Upaya kuwi bisa awujud upaya lair utawa batin. Upaya-upaya kanggo nyukupi kabutuhan rasa tentreme paraga sajrone cerbung NIP iki ing antarane yaiku gelem diwelasi, nyilih dhuwit, ndhewe, menging wong liya, pasrah marang Gusti, lan donga marang Gusti.
Gelem Diwelasi 



Upaya  kanggo nyukupi kabutuhan rasa tentrem kang kapisan yaiku gelem diwelasi. Gelem diwelasi kalebu wujud nyarujuki marang pambiyantune liyan sing arep nulung. Akeh pawongan kang isin utawa ngrasa diinakake yen diwelasi marang pawongan liya, kamangka tumindak kaya mangkono kuwi asring nuwuhake perkara tambah akeh. Perkara-perkara kuwi bisa uga tansaya ndridhil lan tekane ora uwis-uwis. Pawongan sapa wae kudune gelem diwelasi tinimbang ora bisa ngrampungake perkarane amarga gelem diwelasi iki salah sawijine upaya kanggo ngrampungake perkara. 



Tumindak gelem diwelasi iki minangka wujud upayane Rumina kanggo ngrampungake perkarane yaiku nyukupi kabutuhan rasa tentreme saka tagihan utang. Rumina pancen wis judheg mikirake utange, dheweke ora gelem ndedawa perkara utange iki banjur dheweke nyarujuki marang piwelasane liyan salah sawijine yaiku pambiyantu Pak RT kang arep nglunasi utang-utange. Gegambaran saka andharan kuwi bisa dideleng ing pethikan ngisor iki. 

“ ya yen ora lega ya ora apa-apa, Rum arep kok saur ya karepmu yen duwe. Ewadene ora duwe, pancen ya kaya ngono kuwi keputusaku karo kades. Aku ngerti atimu ora kalegan. Lha ning piye maneh, tinimbang kedawa-dawa. Ya ngono apa ora?”  

Rumina kapeksa manthuk. Rampung nekake omongan, Supomo banjur pamitan. (Sutarmanto, 2015:08).


Pacelathon ing ndhuwur minangka bukti ngenani upayane Rumina kanggo nyukupi kabutuhan rasa tentreme saka tagihan utang. Pak RT Supomo minangka RT ing desa Rejotata. Supomo pancen RT sing kerep mbantu wargane kang nandhang susah. Salah sawijine kang dibantu yaiku Rumina. Supomo nalika esuk teka ing omahe Rumina. Dheweke arep ngomong menyang Rumina yen utange ing arisan RT lan lan arisan mesjid bakale diluwari dening Supomo lan Kades.  Rumina sing tansah monga-mangu perkarane isin pungkasane dheweke kepeksa manthuk. Rumina ngrasa yen dheweke karo bojone ora bakal bisa nglunasi utang kuwi, kepara bisa ndedawa utange lan ora lunas-lunas. Rumina uga wis rumangsa yen uripe pancen kesrakat tinimbang dheweke awan bengi ditagihi utange lan dienyek dening warga luwih becik dheweke gelem diwelasi.

Nyilih Dhuwit



Upaya  kanggo nyukupi kabutuhan rasa tentrem kang kapindo yaiku nyilih dhuwit. Nyilih dhuwit kalebu wujud upaya kanggo nyukupi kabutuhan rasa tentrem arupa tagihan utang lan rasa sumelang saka ora bisa ngolehake kabutuhan. Lumrah diprangguli sajrone urip bebrayan yen pawongan kang nduweni utang banjur yen wis wancine nyaur  kudu disaur. Kuwajiban kuwi kang ndadekake manungsa nggunakake sakabehe cara supaya bisa  kesaur kalebu nyilih dhuwit maneh marang wong liya supaya bisa aman teka tagihan utange. Semono uga, ana pawongan kang lagi nduwe kajat sing kudu dirampungake ing wektu iku kanthi cepet klawan merlokake bandha sing ora sithik saengga dheweke sumelang yen ora bisa ngrampungake kajate kuwi bisa ndadekake perkara sing tansaya akeh, mula dheweke ngupaya kanggo nyilih dhuwit. Gegambaran saka tumindake Rumina klawan nyilih dhuwit marang Koh Cemuk bisa dideleng ing pethikan ngisor iki.

“Iki lho dhuwite, Mas Jam. Jebule Koh Cemuk iku wonge apikan. Malah yen awake dhewe isih perlu maneh dheweke saguh nyilihi” (Sutarmanto, 2015:07).


Pacelathon ing ndhuwur minangka bukti ngenani upayane Rumina kanggo nyukupi kabutuhan rasa tentreme saka rasa sumelange ora bisa ngolehake ijasahe Tamrin kanthi nyilih dhuwit menyang Koh Cemuk. Koh Cemuk minangka juragan tebu kang sugih ing desane. Koh Cemuk pancen keturunan Cina kang manggon ing Indhonesia, kaya lumrahe wong Cina ing Indhonesia sing digambarake klawan wong sugih mblegedhu uga digambarake ing cerbung iki kaya mangkono. Rumina banjur nduweni kekarepan kanggo nyilih dhuwit marang Koh Cemuk kanggo nglunasi bea sekolahe Tamrin. 



Sadurunge dheweke nyilih dhuwit menyang Koh Cemuk dheweke tansah bingung ngenani gelem apa orane Koh Cemuk nyilihi dhuwit menyang dheweke. Dheweke banjur rembugan marang Jam Hudi perkara kuwi. Rumina tansah kukuh pengin ngolehake ijasahe Tamrin lan tansah sumelang yen nganti ora bisa ngolehake ijasahe Tamrin amarga Tamrin gedhe perjuwangane anggone sekolah kanthi dibelani ngonthel adoh. Rumina banjur manek-manekake nyilih dhuwit marang Koh Cemuk supaya bisa nglunasi bea sekolahane Tamrin lan ngilangake rasa sumelang ora bisa ngolehake ijasahe Tamrin. Rumina sawise bisa ngolehake silihan dhuwit saka Koh Cemuk banjur dheweke ngomong menyang Jam Hudi yen dheweke kasil nyilih dhuwit menyang Koh Cemuk. 

Ndhewe



Upaya kanggo nyukupi kabutuhan rasa tentrem kang katelu yaiku ndhewe. Ndhewe nduweni maksud yen pawongan kuwi ngadoh teka urip pasrawungan amarga wedi saka inciman, bebaya, pacelathon kang nglarakake ati, lan sapanunggale. Nalika manungsa urip bebrayan kerep diprangguli pawongan kang nandhang inciman, bebaya, pangenyek kang ala lan sapanunggale kang ndadekake rasa sumelang lan ora jenje sajrone atine. Pawongan kang nandhang kaya mangkono nindakake pirang-pirang cara kanggo ngadhepi lan ngrampungake sing kaajab bisa nyukupi kabutuhan rasa tentreme marang perkara mau, salah sawijine yaiku ndhewe ing panggonan tartamtu supaya bisa ngendani saka bebaya lan sapanunggale.



Tumindak ndhewe minangka salah sawijine wujud upayane Jam Hudi kanggo ngrampungake perkarane yaiku nyukupi kabutuhan rasa tentreme saka mungsuh. Jam Hudi tansah kapikiran karo bebaya sing bakal diadhepi amarga para kadese bakal dadi mungsuhe. Dheweke dadi mungsuhe para Kades disababake nyarujuki dadi tim suksese para Kades tanpa milih salah siji wae lan Tamrin sing melu dadi calon Kades. Jam Hudi banjur nggunakake cara kanggo adoh saka bebaya iku mau kanthi ndheweing gunung. Gegambaran saka tumindake Jam Hudi kanthi ndhewe ing gunung bisa dideleng ing pethikan ngisor iki.

Pikirane Jam Hudi lagi bruwet merga ora bisa ngedhakake karepe Tamrin anggone kepengin macung kades. Awan iku Jam Hudi sengaja metu saka ngomah munggah menyang pegunungan. Lungane nglimpekake Rumina lan Tamrin. Ing pegunungan iku ana guwane cilik sing endhum, hawane seger merga kinupeng akasia lan trembesi. Jam Hudi banjur mlebu guwo karo nggagas-nggagas lelekone (Sutarmanto, 2015:16).



Pangundikan ing ndhuwur minangka bukti ngenani upayane Jam Hudi kanggo nyukupi kabutuhan rasa tentreme saka bebaya kanthi ndhewe ing gunung. Tamrin minangka anak pupone Jam Hudi nduweni pepinginan kanggo macung dadi Kades. Pepinginane Tamrin kuwi kang ndadekake Jam Hudi dimungsuhi para Kades liyane amarga wis dadi lumrahe yen Jam Hudi bakal luwih nyengkuyung Tamrin tinimbang para Kades liyane, kamangka Jam Hudi wis kadhung njanjeni marang Kades liyane yen dheweke bakal dadi tim suksese. Jam Hudi banjur sumelang yen dheweke bakal oleh bebaya saka tumindake Thamrin saengga dheweke ngendon-ngendoni pepinginane anggone macung  dadi Kades. Jam Hudi sing ngendon-ngendoni pepinginane Tamrin kapeksa ora kasil anggone ngendon-ngendoni. Dheweke banjur judheg lan mbruwet amarga pepinginane Tamrin sing kaya mangkono. Jam Hudi pungkasane milih ndhewe menyang gunung kanggo ngadoh saka bebaya sing bakal diadhepi. Dheweke ora nggagas lelakone kuwi lan ora menehi pawarta marang Rumina uga Tamrin ngenani lungane kuwi menyang gunung. 



Upayane Jam Hudi kanggo ngrampungake perkarane yaiku nyukupi kabutuhan rasa tentreme arupa ndhewe asring dilakoni saben dinane. Dheweke asring ndadekake Rumina lan Tamrin bingung anggone nggoleki amarga pakulinane arupa ndhewe asring dilakokake maneh. Pakulinane kuwi dilakoni ora liya 
Menging Wong Liya


Upaya kanggo nyukupi kabutuhan rasa tentrem kang kapapat yaiku menging wong liya. Menging wong liya nduweni maksud yen pawongan kuwi nyegah wong liya tumindak samubarang. Menging wong liya lumrahe ditindakake kanggo panyukupan kabutuhan rasa tentrem saka bebaya lan pangenyek sing bakal dialami dening dheweke utawa pawongan sing dipenging. Tumindak menging wong liya sajrone cerbung NIP iki ditindakake dning Jam Hudi lan Rumina.



Tumindak menging wong liya ditindakake dening Jam Hudi kanggo nyukupi kabutuhan rasa tentreme saka rasa sumelange ngenani macunge Tamrin dadi Kades. Dheweke wedi yen macunge Tamrin kuwi ora nekake bathi nanging malah nekake rugi kang gedhe tumrap dheweke lan kulawargane. Rugine yaiku bakal olehe pacelathon kang ala saka wong desa, bakal didemo, bakal dimungsuhi wong akeh, lan enthek dhuwit akeh nanging pungkasane ora dadi. Gegambaran saka tumindake Jam Hudi kanthi menging wong liya bisa dideleng ing pethikan ngisor iki.

“ aku takkandha sepisan wae ya, Mrin. Aja kok punggel yen sliramu ora cocog. Aku ora arep ngendhon-ngendhoni kekarepanmu, nanging mung dhapur ngeman sliramu. Saumpama tetep kenceng pepinginanmu macung kades, omonganku iki kena kanggo panimbang (Sutarmanto, 2015:15).



Pethikan ing ndhuwur minangka bukti ngenani upayane Jam Hudi kanggo nyukupi kabutuhan rasa tentreme saka mungsuh utawa pangenyek kanthi menging marang Tamrin kang macung dadi Kades. Jam Hudi tansah gela lan jibeg mikirake kekarepane Tamrin sing tetep kukuh kepengin macung dadi Kades. Dheweke tansah sumelang yen Tamrin tetep macung dadi Kades amarga saliyane pangenyek kang diolehake, Jam Hudi lan kulawargane uga bakal oleh bebaya lan  rugi saka ragad sing wis akeh diculake kanggo macung  lan  mbukak celengane Tamrin uga ngedol mas-masane Rumina. Perkara-perkara iku mau tansah  ndadekake atine Jam Hudi kagubet karo rasa sumelang. Dheweke kanggo nyukupi kabutuhan rasa sumelang saka pepenginane Tamrin kanthi  nindakake tumindak kanthi tansah ngelingake Tamrin bola-bali sadurunge dheweke dhaptar dadi calon Kades utawa sawise dhaptar dadi calon Kades.

Pasrah Marang Gusti



Upaya kanggo nyukupi kabutuhan rasa tentrem kang kalima yaiku pasrah marang Gusti. Pasrah marang Gusti minangka wujud saka sumendhene manungsa marang Gustine. Pasrah marang Gusti lumrahe ditindake dening pawongan kang wis judheg banget anggone ngupaya mligine upaya kanggo nyukupi kabutuhan rasa tentreme saben manungsa. Saben manungsa kang wis teka wates kabisane anggone ngupaya supaya nyukupi kabutuhan rasa tentreme, banjur dheweke pungkasane mesthi bakal mbalik marang Gustine ateges masrahake sakabehe kabutuhane marang Gustine.



Tumindak pasrah marang Gusti minangka salah sawijine wujud upayane Rumina kanggo ngrampungake perkarane yaiku nyukupi kabutuhan rasa tentreme saka sumelang marang kahanane Jam Hudi. Jam Hudi sing wis sedina ora mulih menyang omah, banjur ndadekake atine Rumina sumelang marang Jam Hudi. Dheweke sumelang yen Jam Hudi nglakoni tumindak sing ala utawa saresmi karo wong liya. Rumina banjur nggoleki Jam Hudi kanthi dikancani Tamrin. Dheweke ngupaya nggoleki Jam Hudi kanthi judheg lan pungkasane dheweke pasrah marang Gusti amarga nggugu marang omongane Tamrin. Gegambaran saka tumindake Rumina kanthi pasrah marang Gusti bisa dideleng ing pethikan ngisor iki.

“wis pasrah wae karo Gusti Allah, Mak. Idhep-idhep latian pasrah. Wong bapak yo dudu bocah cilik. Leremna pikirmu, Mak, kareben Gusti Allah dhewe ngatur kahanan. Mengko yen bapk isih diparingi keslametan lair batin rak ya bali ngomah dhewe. Pekara rasa cubriya iku rak mung kegawa pangeling-eling sampeyan jaman ndhisik, Mak, durung mesti kelakon.” 

Rumina manthuk-manthuk, ngrumangsani pikirane butheg merga kebrongot dening butarepan. Ora bisa mikir weniing, sapa Jam Hudi, sapa Kastanti. Yen saiki dheweke diwejang bocah wingi sore, Rumina nglenggana (Sutarmanto, 2015:16).



Pacelathon ing ndhuwur minangka bukti ngenani upayane Rumina kanggo nyukupi kabutuhan rasa tentreme saka rasa sumelange marang Jam Hudi kanthi pasrah marang Gusti. Kastanti minangka mantane Jam Hudi  sing dhek biyen nalika kerja ing took klambi dadi sasaran sumelange Rumina saka ilange Jam Hudi. Rumia sumelang yen Kastanti karoJam Hudi nglakoni tumindak sing ala kayata saresmi. Dheweke banjur nggoleki menyang omahe Kastanti kanthi dibaturi Tamrin nanging dheweke panggah ora nemokake menyang endi parane Jam Hudi. 


Rumina sawise dikandhani dening Tamrin banjur manthuk-manthuk. Dheweke nyarujuki marang pamedhare Tamrin. Atine Rumina banjur pasrah lan sumeleh. Dheweke kagawa angen-angen lan pikiran yen dheweke rumangsa pancen kebangeten anggone mikirake jam Hudi sing dianggep nyeleweng karo Kastanti. Dheweke uga mangerteni yen kudune ora kagawa pangrasa sumelang kaya mangkono lan luwih becik yen dipasrahake marang Gusti Allah. Kabutuhan rasa tentreme Rumina saka rasa sumelange marang Jam Hudi pungkasane bisa dicukupi klawan pasrah marang Gusti Allah.

Donga Marang Gusti



Upaya kanggo nyukupi kabutuhan rasa tentrem kang kaenem yaiku donga marang Gusti. Donga marang Gusti minangka wujud saka upayane manungsa kanthi njejaluk marang Gustine. Donga marang Gusti lumrahe ditindakake dening pawongan kang banget kapitayane marang Gustine. 



Tumindak donga marang Gustine minangka salah sawijine awujud upayane Rumina kanggo ngrampungake perkarane yaiku nyukupi kabutuhan rasa tentreme saka rasa sumelang marang kahanane Jam Hudi. Jam Hudi sing wis sedina ora mulih menyang omah, banjur ndadekake atine Rumina sumelang marang Jam Hudi. Dheweke sumelang yen Jam Hudi nglakoni lampus dhiri amarga kepikiran utang lan bea ragad sekolahe Tamrin. Dheweke wis nggoleki menyang ngendi-ngendi nanging ora kasil nemokake Jam Hudi, banjur dheweke pungkasane dheweke mung bisa ndedonga marang Gusti Allah supaya Jam Hudi tansah slamet. Gegambaran saka tumindake Rumina kanthi ndedonga  marang Gusti bisa dideleng ing pethikan ngisor iki.

“Dhuh Gusti Allah, gesang kula sampun ngrekaos. Ning kula rila. Kula kepengen dados tiyang sugih kadonyan waton semah kula mboten manggih alangan.dhuh Gusti panjenengan kersa maring keslametan dhateng semah kula, ya Allah.” (Sutarmanto, 2015:07).



Pethikan ing ndhuwur minangka bukti ngenani upayane Rumina kanggo nyukupi kabutuhan rasa tentreme saka rasa sumelange marang Jam Hudi kanthi donga marang Gusti. Jam Hudi karo Rumina nalika kuwi lagi nandhang susah mbayar sekolahe Tamrin kanggo nebus ijasah. Sesuke, Jam Hudi ora mulih-mulih saka wadhuk banjur Rumina sumelang ngenani nasibe Jam Hudi, banjur nyukupi kabutuhan rasa tentrem saka rasa sumelange kuwi kanthi ndedonga menyang Gusti supaya Jam Hudi tansah pinaringan kaslametan dening Gusti Allah. 



Tumindak dedonga marang Gusti uga ditindakake dening Jam Hudi kanggo nyukupi  kabutuhan rasa tentreme saka bebaya amarga diweruhi dhemit sing arep ngrudapeksa dheweke nalika ing gunung. Dheweke maca donga arupa dzikir kang diucapake kanggo ngendani dhemit sing arep ngrudapeksa dheweke. Gegambaran saka tumindake Jam Hudi kanthi ndedonga marang Gusti bisa dideleng ing pethikan ngisor iki.


“Aja tenan, jalaran awakmu kuwi bangsa alus, aku manungsa lumrah. Apa tumon amanungsa ngladeni bangsa alus. Elinga. La ilaha Illallah!”. (Sutarmanto, 2015:16).



Pacelathon ing ndhuwur minangka bukti ngenani upayane Jam Hudi kanggo nyukupi kabutuhan rasa tentreme saka bebaya sing arep ditandhang yaiku dirudapeksa dhemit kanthi ndedonga marang Gusti arupa maca dzikir. Jam Hudi nalika kuwi pancen lagi wae nglakoni tumindak ndhewe ing gunung. Dheweke ngenggoni ing salah sawijine guwa kang ana ing gunung kasebut. Kekarepane Jam Hudi ndhewe ana ing gunung kuwi pancen kanggo ngadoh saka bebaya kang dituwuhake denin para Kades. 
PANUTUP
Dudutan

Cerbung Nrima Ing Pandum anggitane Sutarmanto minangka salah sawijine karya sastra jawa modern kang ngandharake perkara kajiwane manungsa. Kajiwane manungsa kang diandharake sajrone cerbung mligine ngenani kabutuhan rasa tentreme para paragane. 

Sajrone cerbung Nrima Ing Pandum anggitane Sutarmanto taun 2015 ngandharake ngenani gambaran kabutuhan rasa tentreme paraga kang maneka werna. Gambaran kabutuhan rasa tentrem sajrone cerbung kayata kabutuhan rasa tentrem saka utang, kabutuhan rasa tentrem saka mungsuh,  Kabutuhan rasa tentrem saka bebaya, kabutuhan rasa tentrem saka idheologi tartamtu, kabutuhan rasa tentrem saka inciman,  kabutuhan rasa tentrem saka pangenyek,  kabutuhan rasa tentrem saka lara, lan kabutuhan rasa tentrem saka Kabutuhan rasa tentrem sing durung kacukupan bisa nuwuhake pirang-pirang problem. Cerbung NIP iki ngandharake problem-problem kuwi kayata pikiran mbruwet, rasa rikuh, lan  wedi srawung. Problem kang paling onjo sajrone cerbung NIP tinimbang problem-problem liyane yaiku problem wedi srawung.

Ana upaya-upaya kang ditindakake paraga kanggo nyukupi kabutuhan rasa tentreme paraga sajrone cerbung NIP. Upaya-upaya kuwi kayata Gelem diwelasi,  Nyilih dhuwit, Ndhewe, Menging wong liya, Pasrah marang Gusti, lan Donga marang Gusti. Upaya kanthi pasrah marang Gusti minangka upaya kang paling onjo tinimbang upaya-upaya liyane sajrone cerbung NIP. 

Pamrayoga 
Panliten ngenani kabutuhan rasa tentrem kang ana sajrone cerbung Nrima Ing Pandum taun 2015 iki dikarepake bisa menehi piguna tumrap pamaos kanggo ngripta lan ngrembakakake sastra mligine sastra Jawa modern kang dirasa saya suwe saya cures. Panliten iki uga dikarepake bisa menehi sumbangsih kanggo pangrembakane pengetahuan bab karya sastra kanthi nggunakake tintingan psikologi sastra Abrahan Maslow. Panliti sadhar yen panliten iki isih adoh saka tembung sampurna, mula pitedah kang asipat mangun supaya luwih becik kanggo panliten isih banget dibutuhake kanggo panliten.

